
«Күшіне сенген адам ғана мақсатына жете алады»
Л.Фейервах

Қазіргі заманның талаптары балалардың психикасына үлкен әсерін
тигізеді. Стрестік жағдайларға кейде ересектер төтеп бере алмаса, онда
психикасы толық құрылмаған балалар жайлы не айта аламыз? Оқушылар
бастауыш буыннан бастап, мектеп бітіргенше әртүрлі сынақтардан өтеді.
Осындай сынақтардың бірі ол – ұлттық бірыңғай тестілеу болып табылады.
Оқушылардың әлеуметтік-психологиялық қиын және жауапты жағдайларын
ескере отырып, оларға мамандар тарапынан арнайы іс-шаралар және
мектептерде ҰБТ-ге психологиялық дайындық жұмысы міндетті түрде
ұйымдастырылуы қажет. Ұйымдастырлған жұмыс тек оқушылармен ғана
емес, олардың отбасымен, мұғалімдермен жан-жақты бағытта жүргізілуі тиіс.
Оқушыларға әлеуметтік-психологиялық көмек көрсету барысындағы ең
маңызды мәселе - оқушылардың психологиялық денсаулығын қамтамасыз
ету, жағымсыз жағдаяттардан сақтау және болдырмау болып табылады.

ҰБТ – оқушылар, ұстаздар және ата-аналар үшін стресс болып келеді.
Барлық қатысушылардың соған деген конструктивті көз-қарасын
қалыптастыру жақсы болар еді. Егер емтиханды сынақ ретінде емес, оның
орнына өз білімін көрсету, сондай-ақ жыл бойғы бағаларын жақсарту,
емтихандық тәжірибе алу, зейін мен ұйымдастыру қабілеттерін шындау деп
есептесе онда – негативті  эмоциялар мен стресстер өзі-ақ жоғалады. Ең
бастысы және негізгісі – баланың ҰБТ-ге байланысты қобалжу деңгейін
төмендету керек және оларға  дайындалу үшін қажетті жағдайлар туғызу
қажет. Ата-ана балаға түсіністікпен қарауы тиіс. Үйде дайындалу үшін
балаға ыңғайлы жұмыс орнын ұйымдастырып, бөгет жасамауы қажет.
Баланы ешкімнің баласымен салыстырмай, керісінше мадақтап, олардың
өзіне-өзі сенімін жоғарлатқан жөн. Тек қана ата-аналармен  бірге, жалпы күш
жігерді біріктіру арқасында мұғалімдер балаларға үлкен көмек бере алады,
бірігіп жұмыс жасай отырып, үлкен нәтижеге жете алады. Сондықтан сынып
жетекшілердің міндеті, ата-аналарға “балаңыздың тамағының тоқтығы мен
көңілінің көктігіне қарайтын, құр асыраушысы рөлінен шығып, ендігі жерде,
«Сіздің алдыңызда балаңыздың білім алу жолындағы серіктесі болу
міндетісіз” деп әр ата-ананы мектеп өміріне жақындатқан жөн. Ұстаздар
оқушыларға білім, тәрбие беруде ата-аналармен бірлік тауып, үйлесімді



жұмыс жүргізілсе, тәлім-тәрбие, оқу-білім нәтижелі болады. Ата-ана үшін
баланың бақытын көру, ұстаз үшін еңбегінің жемісін көруден артық бақыт
жоқ.


